
Монгол Улсын Их Хурлын 2021 оны намрын ээлжит чуулганы 

Байгаль орчин, хүнс, хөдөө аж ахуйн байнгын хорооны 

11 дүгээр сарын 10-ны өдөр /Лхагва гараг/-ийн хуралдааны 

товч тэмдэглэл

Байгаль орчин, хүнс, хөдөө аж ахуйн байнгын хорооны дарга Х.Болорчулуун ирц, хэлэлцэх асуудлын дарааллыг танилцуулж, хуралдааныг даргалав.

Хуралдаанд ирвэл зохих 19 гишүүнээс 10 гишүүн хүрэлцэн ирж, 52.6 хувийн ирцтэйгээр 10 цаг 28 минутад Төрийн ордны “Их эзэн Чингис хаан” танхимд эхлэв.

Чөлөөтэй: Ц.Анандбазар, Т.Аубакир, Б.Бат-Эрдэнэ, Г.Ганболд, Н.Наранбаатар, О.Цогтгэрэл, Ц.Цэрэнпунцаг, Т.Энхтүвшин;

Эмнэлгийн чөлөөтэй: Д.Өнөрболор.

Нэг.Байнгын хорооны тогтоолын төсөл /11 дүгээр сарын хэлэлцэх асуудлын цаглавар батлах тухай/

Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн Байгаль орчин, хүнс, хөдөө аж ахуйн байнгын хороо хариуцсан ахлах зөвлөх Н.Наранцогт, референт С.Дунжидмаа нар байлцав.

Байнгын хорооны тогтоолын төслийг Байнгын хорооны дарга Х.Болорчулуун танилцуулав.
Тогтоолын төсөлтэй холбогдуулан Улсын Их Хурлын гишүүн Ц.Туваан, Г.Мөнхцэцэг, Н.Ганибал, Г.Дамдинням, Б.Бейсен, Ж.Батжаргал нар үг хэлж, Байнгын хорооны дарга Х.Болорчулуун тайлбар хийв. 
Х.Болорчулуун: “Монгол Улсын Их Хурлын 2021 оны намрын ээлжит чуулганы 11 дүгээр сард Байгаль орчин, хүнс, хөдөө аж ахуйн байнгын хорооны хэлэлцэх асуудлын цаглавар батлах тухай” Байнгын хорооны тогтоолын төслийг батлах санал хураалт явуулъя. 

Зөвшөөрсөн:
  8
Татгалзсан:

  2
Бүгд: 


10
80.0 хувийн саналаар тогтоол батлагдлаа.

Байнгын хорооны хуралдаанаар 1 асуудал хэлэлцэв.

Хуралдаан 32 минут үргэлжилж, 19 гишүүнээс 10 гишүүн хүрэлцэн ирж, 52.6 хувийн ирцтэйгээр 11 цаг 00 минутад өндөрлөв.

Тэмдэглэлтэй танилцсан:


БАЙГАЛЬ ОРЧИН, ХҮНС, 

ХӨДӨӨ АЖ АХУЙН БАЙНГЫН

ХОРООНЫ ДАРГА





Х.БОЛОРЧУЛУУН

Тэмдэглэл хөтөлсөн:


ХУРАЛДААНЫ ТЭМДЭГЛЭЛ


ХӨТЛӨХ АЛБАНЫ ШИНЖЭЭЧ



Б.БАТГЭРЭЛ

МОНГОЛ УЛСЫН ИХ ХУРЛЫН 2021 ОНЫ НАМРЫН ЭЭЛЖИТ ЧУУЛГАНЫ  БАЙГАЛЬ ОРЧИН, ХҮНС, ХӨДӨӨ АЖ АХУЙН БАЙНГЫН ХОРООНЫ 

11 ДҮГЭЭР САРЫН 10-НЫ ӨДӨР /ЛХАГВА ГАРАГ/-ИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

 
Х.Болорчулуун: Эрхэм гишүүдэд энэ өдрийн амгаланг айлтгая. Байнгын хорооны өнөөдрийн хуралдааны гишүүдийн ирц 52.6 хувьтай болсон тул хуралдааны нээснийг мэдэгдье.
Байнгын хороогоор өнөөдөр хэлэлцэх асуудал бол ганцхан цаглаварын асуудал байгаа. Монгол Улсын Их Хурлын чуулганы хуралдааны дэгийн тухай хуулийн 10.6-д энэ хуулийн 10.5-д заасан дарааллыг үндэслэн хэлэлцэх асуудлын цаглаварыг Байнгын хороо баталж мөрдүүлнэ гэсэн заасан байгаа. Тэгээд сар сарын өмнө тухайн сард хэлэлцэх асуудлын цаглавар хуваарийг батална, Байнгын хороо.
Манай Байгаль орчин, хүнс, хөдөө аж ахуйн байнгын хорооноос энэ 11 дүгээр сард Усны тухай хуулийн асуудал байгаа, Мөнхцэцэг гишүүн ахалж байгаа. Мөн Генетик нөөцийн тухай хууль байгаа, Тэмүүлэн гишүүн ахалж байгаа. Бас Генетик нөөцийн тухай хуулийнхан бол маш идэвхтэй ажиллаж байгаа. Хэлэлцүүлэг хүртэл зохион байгуулаад ажиллаж байгааг бас хэлье. Мөн Байгаль орчныг хамгаалах тухай багц хуулийн төсөл энэ 11 дүгээр сард хэлэлцэгдэнэ. Саранчимэг гишүүн ахалж байгаа. Улсын тусгай хамгаалалттай газар нутгийн английг шинэчлэн тогтоох асуудал байгаа. Ийм дөрөв, таван асуудал энэ 11 дүгээр сард Байнгын хороогоор хэлэлцэгдэнэ.
Тэгээд цаглаварыг та бүхэнд тараасан байгаа. Яг цаглаварынхаа дагуу Байнгын хорооны хурал хуралдана. Тийм учраас ажлын хэсэг ахалсан гишүүд бас идэвхтэй сайн ажиллаж энэ цаглаварын дагуу хэлэлцэх асуудлаа хуралдаж шийдэж яваарай гэдгийг бас хэлэх байна.
Хэлэлцэх асуудлын талаар санал өөр саналтай гишүүн байна уу? Туваан гишүүн.
Ц.Туваан: Баярлалаа. Энэ өглөөний мэнд хүргэе. Манай Байнгын хороон дээр зайлшгүй ярих ёстой нэг асуудал байгаа. Тэгэхээр энэ 11 сард ярих асуудлын энэ цаглавар хэлэлцэж байгаа энэ үед өөрийн саналаа хэлье гэж бодлоо. Юу гэхээр энэ жил Хөдөө аж ахуйн яамнаас удаа дараа хэлсэн, ургацын мэдээллүүдийг бид нар цаг тухайд нь өгч байсан. Энэ жил ургацын тарьсан талбай ч тэр, ургацын баланс ч тэр өндөр гарсан. Одоо бол улс орон даяар энэ жил бас налгар сайхан намар болсон учраас ургац хураалт дууссан.
Тэгээд энд бас нэг асуудал үүсэж байгаа. Тэр асуудал нь юу вэ гэхээр улаан буудайн борлуулалтын асуудал үүсэж байгаа. Энэ бол манай Байнгын хороон дээр зайлшгүй яригдах ёстой асуудал. Юу вэ гэхээр үр тарианы компаниуд маань улаан буудайгаа хураагаад авсан. Энэ жил ерөөсөө борлуулалт байхгүй. Яагаад гэхээр гурилын үйлдвэрүүд маань авч гурил хийж хүнсэнд бэлдэх ёстой үйлдвэрүүд маань өөрсдөө нөөц улаан буудай маш ихтэй байгаа. Энэ зүйлээс шалтгаалаад өөрөөр хэлбэл манай Хөдөө аж ахуйн яам бас өнгөрсөн жил аа нэлээд их хэмжээний буюу бараг улсын жилийн хэрэгцээний бараг 80 хувьтай тэнцэх хэмжээний улаан буудайг импортоор оруулаад ирсэн. Энэний үлдэгдэл нэлээн их хэмжээтэй байгаад байна.
Яагаад гэхээр КОВИД-оос шалтгаалаад бид нарт бас энэ Цагаан сар, баяр наадам гээд үндэсний баярууд, тухайлах юм бол, тодорхой хэлэх юм бол гурилыг маш их хэмжээгээр хүнсэнд хэрэглэдэг энэ баярууд маань бас энэ КОВИД-оос шалтгаалаад болоогүй. Тэгэхээр гурилын борлуулалт бас тийм сайнгүй байгаад байгаа юм. Тэгэхээр үүнтэй холбогдуулж улаан буудай борлогдохгүй байна. Хөдөө аж ахуйн яам Хөдөө аж ахуйг дэмжих сангийн захирлын тушаалаар улаан буудайн үнийг бол үрөндөө худалдаж авах, 750 мянга гэсэн үнэ гарсан боловч энэ зөвхөн сан, тариаланч хоёрын хооронд үрийн хэсэг дээр л энэ асуудал яригдаад өнгөрч байна.
Яг бодит байдал дээр бол гурилын үйлдвэрүүд маань тариаланчдаас улаан буудайг худалдаж авахдаа нэг тийм цадчихсан хүнийг хоол хийд гээд байгаа юм шиг, сайн чанарынх нь түүх маягтай, жоохон дургүйд хүчгүй гэсэн маягтай ингээд авах оролдлого хийж байна. Тэгээд дээрээс нь үнийг нь доош нь оруулж байна. Маш их чирэгдэл үүсгэж байна. Энэ жил бас бороо хур их орсонтой холбоотойгоор бол улаан буудайн цавуулаг тийм сайнгүй байгаа. Натур жин бас тийм өндөргүй байгаа. Намар орсон хэд гурван цасны нөлөөгөөр улаан буудайн одоо чийг бас нэлээн өндөр байгаад байгаа.
Ийм нөхцөлүүд байгаа энэ үед манай Байнгын хорооны гишүүд, би бас Улсын Их Хурлын чуулган, Байнгын хорооны хуралдаан дээр ч гэсэн энэ стратегийн хүнс болсон улаан буудайг улсын нөөцөд худалдаж авч нөөцлөх, тодорхой хэлэх юм бол 100-150 мянган тонн улаан буудайг нөөцлөх ийм асуудлыг тавьсан. Хөдөө аж ахуйн сайдын Засгийн газрын хуралдааны өгсөн мэдээлэл дээр энэ асуудлыг Засгийн газар шийдсэн гэдэг ийм зүйлийг ярьж танилцуулсан, хэвлэл мэдээллээр. Тэгэхээр энэ шийдвэр бас яг албажиж Засгийн газрын тэмдэглэл байна уу, тогтоол хэлбэрээр гарч ирснийг би одоо яг гар дээрээ авч чадахгүй байна.
Хоёр ч Засгийн газрын хуралдаан даргалж ирсэн байна лээ. Тэгэхээр энэ асуудлыг байнгын хороо хэлэлцэх асуудал болгож нэг асуудал болгож энэ дээр анхаарч, улаан буудайн үйлдвэрлэгчийнхээ талд орж Байнгын хорооны ажлын хэсэг гаргадаг юм уу, эсхүл зүгээр, гишүүд байдал нөхцөлтэй нь газар дээр нь танилцаад тогтоол гаргах байдлаар Засгийн газрын шийдвэрийг бас амилуулж албажуулах ийм шийдэл гаргахгүй бол тариаланчид маань хэцүүдлээ. Тэгэхээр Байнгын хорооны дарга болон гишүүд маань энэ асуудлыг анхааралдаа авч.
Х.Болорчулуун: Туваан гишүүний хэлж байгаа бол зөв зүйтэй асуудал. Монгол Улс энэ жил анх удаа хамгийн ихээр буюу 240 мянган тонн улаан буудай импортоор оруулж ирсэн, Оросын Холбооны Улсаас. Нийт хэрэгцээт гурилын хэрэгсэл, будааныхаа 70-аад хувь гэсэн үг. Ийм ч учраас гурилын үйлдвэрүүд, томоохон гурилын үйлдвэрүүд бол үнэхээр будааны нөөцтэй. Тийм учраас агуулах сав нь нэлээн дүүрэн Монголынхоо хөрсөнд ургуулсан тариаланчдын будааг төдийлөн авахгүй ийм хойрго байгаа явдал үнэхээр амьдрал дээр байгаа. Гаднаас валют зараад тонн улаан буудайг 800-850 мянган төгрөгөөр оруулж ирсэн, тэгсэн мөртөө өөрийнхөө дотоодын улаан буудайг 600-650 гэж байгаа боловч бараг 500-н хэдээр авч байна гэсэн өгүүлэл, гомдол нь тасрахгүй гарч байгаа.
Тийм учраас түрүүчийн 10 сард хуралдсан Байнгын хорооны хурлаар Хөдөө аж ахуйн яамныханд энэ үүсээд байгаа нөхцөл байдалтай холбогдуулан арга хэмжээ авах хэрэгтэйг Байнгын хорооноос бас чиглүүлж хийсэн шүү дээ, гаргасан. Тийм учраас Засгийн газрын хуралдаанаар хэлэлцээд 100-150 мянган тонн улаан буудайг тариаланчдаас улсын нөөц болгож авна гэсэн тогтоол гарсан гэж Мэндсайхан сайд ингэж зарласан байгаа. Тэгэхээр энэ тогтоолын хэрэгжилтийн явцыг ирэх долоо хоногийн Байнгын хорооны хурлаар хэлэлцье, хугацаа алдахгүй. Тэгэхгүй бол одоо цас ороод энэ үтрэм дээрээ тариаланчид будаагаа борлуулж чадахгүй хэцүү байгаа байдал үүсэж байгаа.
Ер нь бид нар өөрсдөө тарьж ургуулж болж байгаа, хийж болж байгаа эмийг гаднаас ингэж валют аран авахыг цаашдаа эрс татгалзах хэрэгтэй. Яах вэ, энэ жил бол КОВИД-ын нөхцөл байдал, КОВИД гадна, дотно хилийн байдал бас хүндэрч магадгүй улсын нөөц бүрдүүлье гэсэн байдлаар нэг ёсны далимдуулж маш их хэмжээний будаа орж ирсэн байгаа. Цааш цаашдаа бол ийм байдал үүсгэхгүйн төлөө Байнгын хороо ч тэр, Хүнс хөдөө аж ахуйн яам ч гэсэн анхаарч ажиллах болно гэдгийг хэлье. Мөнхцэцэг гишүүн санал хэлье.
Г.Мөнхцэцэг: Энэ цаглавартай холбоотойгоор асуудал асуулт байна. Усны тухай хууль орсон. Энэ ажлын хэсгийг ахлаад явж байгаа. Манай ажлын хэсэг бол энэ сард хоёр удаа ажлын хэсэг хуралдахаар оруулаад ирсэн байна. Дэд хэсэг бол нэг удаа л хуралдах юм байна. Бид нар бас хоорондоо ярьж байгаад ер нь дэд хэсэг хуралдах ажлын хэсгээ бас хэдийгээр нь хуралдах юм гээд ийм зохицуулалтаа хийчих байх гэж ингэж бодож байна. Зарим нэг одоо холбогдох яамдаас бид нар бас санал хүргүүлээд, ингээд бичгээр үйлдээд явж байгаа.
Дээр нь Улсын тусгай хамгаалалтад авах газрын ангиллын шинэчлэн тогтоох тухай хуулийн 1995 оны энэ тогтоолыг нэмэлт оруулах гэж байгаа ийм асуудал ороод ирсэн байна л даа. Тэгээд ирэхээр энэ бол Тэмүүлэн гишүүн санаачилсан тогтоол явж байгаа болов уу гэж орж ирж ингэж бодож байна. Гэтэл бас гишүүдийн бас гаргаад байгаа саналууд байгаад байгаа шүү дээ. Зарим нэг газруудыг тусгай хамгаалалтад авах тал дээр олон гишүүд маань, ялангуяа манай Байнгын хорооны нэлээн олон гишүүд бас санал оруулж байсан. Энэ одоо хамрагдахгүй, ингээд дангаараа энэ тогтоол зөвхөн санаачилсан гишүүнийхээ тогтоолоор явах гэж байна уу? Энэ ямар хүрээг хамарч энэ тогтоолыг оруулж ирж байгаа юм бэ гэдгийг бас асуучихъя гэж бодож байгаа юм. Нэмэлтээр орж ирэх бололцоо нөхцөлүүд нь хэр байгаа юм. Өнгөрсөн хугацаанд бид нар чинь бас нэлээд олон газрыг тусгай хамгаалалтад авахаар тогтоол батлуулж байсан. Тэгтэл бусад нь салгаад дахиад ийм тогтоол ороод ирж байгаа нь одоо бас зөвхөн нэг хамрах хүрээ нь, хэтэрхий хумигдал байгаа юм болов уу гэж ингэж бодож байгаа учраас олон гишүүдийн гаргаж байгаа саналуудыг нэгтгээд оруулж ирэх бололцоо нөхцөлүүд нь байгаа билүү, үгүй бил үү?
 Х.Болорчулуун: Энэ бол зөвхөн Тэмүүлэн гишүүний оруулсан төслөөр явж байгаа. Ер нь тэгээд нэг аймаг юм уу, нэг гишүүн оруулахаасаа илүү бас асуудлыг нэлээн өргөн хүрээгээр улсын хэмжээнд авч хэлэлцээд оруулж байх нь зөв л дөө. Гэхдээ яг Тэмүүлэн гишүүнийг энэ асуудлыг оруулж байхад бол өөр санал гаргасан гишүүн байхгүй байсан. Яах вэ, Мөнхцэцэг гишүүний хувьд бас нэг санал сүүлд нь гаргасан. Тэгэхдээ энэ асуудлыг чинь асуудлыг Байгаль орчин, аялал жуулчлалын яаманд чиглэл өгөөд дахин хэлэлцэж болно гэдгийг хэлэх байна. Ганибал гишүүн.
Н.Ганибал: Өнөөдөр бас бид нар 11 сард хэлэлцэх асуудлаар цаглавараа батлах гэж байна. Өнгөрсөн Байнгын хорооны хурал дээр нэг ноцтой асуудал яригдсан юм. Энэ бол малын өвчлөлийн асуудал Монгол улсад гурван аймгаас бусад бүх аймгуудад олон улсын хорио цээрт өвчний тархалттай байна гэсэн ийм мэдээлэл байсан. Тэгэхээр энэ 11 сардаа бид бүхэн энэ талын мэдээллийг бас цаглавартаа оруулах ямар боломж байдаг. Зөвхөн хуулийн төслүүдээ оруулж байгаа юм уу? Тэр асуудлыг оруулмаар байна. Ер нь мал аж ахуй дээр бол ер нь бүхий л хуулиуд гарчихсан. Мал, амьтны эрүүл мэндийн тухай хууль, Малын генетикийн тухай хууль гээд. Тэгэхдээ одоо яг энэ Мал, амьтны эрүүл мэндийн тухай хуулиараа бид бүхэн бүхий олон улсын болон Мал эмнэлгийн ерөнхий газрыг, мал эмнэлгийн энэ тогтолцоог босоо тогтолцоотой болгож улам сайжруулъя гээд маш томоохон хууль баталсан.
Харамсалтай нь энэ хууль батлагдаад гарч байгаа үр дүн маань улам муудсан ийм үр дүнтэй болчихлоо. Тэгэхээр энэ асуудал дээр бид нар энэ цаглавар байх юм уу, дараагийн хэлэлцэх асуудлууд дээр, ер нь энэ хуулийн хэрэгжилт дээрээ Байнгын хороо бас ажлын хэсэг байгуулаад хяналтаа тавихгүй бол мал эмнэлгийн ажил маань үнэхээр үнэхээр муу байна, үнэхээр муу байна. Энэ асуудал дээр тэр бүх боломжийг нь өгсөн. Бүх боломжийг нь өгсөн ч харамсалтай нь өнөөдөр улам муудсан байна. Тэгэхээр одоо зарим мэргэжилтнүүд энэ асуудлыг ярьж байна, энэ мал эмнэлгийн байгууллага тусдаа бие даасан байдлаар үйл ажиллагаа явуулна гэж гараад тэрнээс болоод өнөөдрийн малын өвчлөл нь улам ихэсчихэв үү дээ, энэ дээрээ хяналтаа тавьж чадахгүй байна, энэ тогтолцоо нь аягүй бол буруу юм уу гэсэн байдлаар асуудалд хандаад эхэлчихсэн. Тэгэхээр бид бүхэн энэ гаргасан хууль, түүнийг дагаад хэрэгжүүлж байгаа энэ хэрэгжилт дээр ямар алдаанууд байгаа тал дээр Байнгын хороо анхаарал хандуулахгүй бол Засгийн газар ний нуугүй хэлэхэд мал эмнэлгийнхээ асуудал дээр ажиллагаа муу байна.
Энэ үнэхээр Монголын нийт ажиллах хүчний гуравны нэг ажилладаг энэ хөдөө аж ахуйн салбар, мал аж ахуйн салбар дээр чинь үнэхээр ноцтой асуудал үүсчихээд байгаа байхгүй юу. Тэгэхээр энэ дээр 11 сарын хэлэлцэх асуудал, магадгүй дараа долоо хоногийн Байнгын хорооны хурал дээр Мал эмнэлгийн ерөнхий газрын үйл ажиллагаа, Хөдөө аж ахуйн одоо яамны удирдах хүмүүстээ энэ асуудлуудаа нэг ярихгүй бол үнэхээр байдал хүнд байна гэдгийг хэлье.
Х.Болорчулуун: Гишүүний хэлснээр үнэхээр малын өвчин бол сүүлийн жилүүдэд нэмэгдлээ. Энэ бол бас нэг ган болсноос, ялангуяа зуд болсноос бол аймгаас аймаг дамжих малын хөдөлгөөн сүүлийн хоёр, гурван жилд эрс нэмэгдсэн. Ялангуяа баруун аймгаас, төв аймгаас зүүн аймгууд руу очих тэгээд буцах. Энэ чинь өөрөө бас тухайн үеийн өвс ургамлаас гадна хужир шүү нь таарч тохирохгүй байна,   ядарч дархлаа сульдах, хаа хол замд. Ийм байдлаас малын өвчлөл нэмэгдэж байгаа бас нэг шалтгаан болов уу гэсэн таамаг юуг мэргэжилтнүүд гаргаж байгаа юм.
Нөгөө талаас бас мал эмнэлэг, сумын мал эмнэлэг, эмч нар нь хувьд шилжчихсэн. Зарим оронд бол төрдөө байдаг. Хувь, төрийн хэвшил хамтарсан шинжтэй байдаг юм байна лээ л дээ. Ер нь тэгээд л мал нь эрүүл байж байж хүн эрүүл байна шүү дээ. Тэгэхээр бид нар бол бас энэ энэ тогтолцоогоо эргэж харах, малаа эрүүл байх байлгах тал дээр үнэхээр бас бодмоор юм байна лээ. Энэ дээр цаглавар дээр 11 сард хэлэлцэх энэ зөвхөн хууль тогтоомжийн төсөл юм шүү. Тэгэхээр гишүүдийн хэлсэн санал, хэлэлцэх асуудлуудыг бас ингэж нэмэлтээр оруулж хэлэлцэж болно гэдгийг бас хэлэх байна, баярлалаа. Дамдинням гишүүн санал гаргая.
Г.Дамдинням: Гишүүд өглөөний мэнд хүргэе. Сая энэ Ганибал гишүүний хөндөж байгаа асуудал, Туваан гишүүний хөндөж байгаа асуудлууд дээр бас нэмээд хэлэхэд жишээ нь, манай Дархан-Уул аймгийн Хонгор суманд шүлхий гараад л ингээд хөл хорио тогтоочихоод байж байна л даа. Тэгэхээр энэ мал эмнэлгийн тогтолцооны асуудлыг бид нар төрийн зүгээс хэрэгжүүлээд явахгүй бол бид нарын олон жил ярьж байгаа гадаадад махаа боловсруулж экспортолно, энэ их олон тэрбум долларын боломж бид нарт байна, чанаржуулна гэдэг ажил бол ерөөсөө худлаа болох юм байна лээ. Мал, махтай холбоотой бүтээгдэхүүнүүдийн үнэ бол ерөөсөө энэ өвчинтэй холбоотой унаж босож байдаг ийм асуудал байгаад байгаа.
Тэгээд бид нар бол манай Дархан-Уул аймагт, бусад мал, махтай холбоотой бизнес хийдэг хүмүүстэй уулзалт хийгээд яриад явахад, одоо манай Ганболд гишүүнээр ахлуулсан ажлын хэсэгт бас бид нар ажилласан шүү дээ. Тэгэхэд бол ерөөсөө хамгийн чухал асуудал үйлдвэрлэл талаасаа бол бид нар болоод байна аа. Хамгийн чухал асуудал бол малын эрүүл мэндийн асуудал байна аа гэж. Тэгээд яг энэ сая яриад байгаа асуудал байгаа. Тэгэхээр энэ дээр нэгдүгээрт бас санал нэг байна. Байнгын хорооноос ажлын хэсэг гаргаад энэ асуудлуудыг шалгаад бид нар бас явах ёстой, тэгээд гаргах шийдвэрүүдийг нь гаргах ёстой.
 Дараачийн асуудал бол манай Дархан, Сэлэнгийн бүс нутгийг Засгийн газрын тогтоолоор тариалангийн бүс нутаг болгоод зарлачихсан. Тэгээд газар тариалангийн тухай хууль гараад явсан чинь ямар асуудал үүсдэг вэ гэхээр малчид, тариаланчдын хооронд асуудал их үүсээд байна, намар болохоор эсвэл яг тариалангийн үеэр малчид тариалангийн талбай руу малаа оруулчихдаг. Оруулчихсан малыг нь зарим нь буудчихдаг гэж байгаа юм. зарим нь хураагаад авчихдаг гэж байгаа юм, зодоон зохион болдог гэж байгаа юм. Нөхөн төлбөр авдаг гэж байгаа юм. Тэгэхээр энэ Газар тариалангийн хуулийн хэрэгжилттэй холбоотой бас ажлын хэсэг байгуулж, бид нар энэ хуулийн хариуцлага, хэрэгжилтийг шалгах чиглэлээр ажиллах ёстой юм байна лээ шүү. Тэгээд энэ дээр манай Байнгын хороо анхаарч ажиллах хэрэгтэй. Тэгээд Болорчулуун дарга бас чиглэл өгөөд ажлын хэсэг гаргаад явчихвал, яг энэ өвлийн улиралд хэдүүлээ, бид нар гишүүд ажлын хэсэг байгуулаад энэ тариаланчидтайгаа малчидтайгаа уулзаад асуудлуудыг нь яриад тэгээд ирэх хавар энэ хуулийн төслүүд дээр өөрчлөлт оруулаад хуулиуд дээр нь зохицуулалтыг нь нэмэх асуудлууд зайлшгүй тулгараад байгаа юм байгаа шүү. Энийг анхаарвал зүгээр байна. Баярлалаа.
Х.Болорчулуун: Дамдинням гишүүн бас зөв зүйтэй санал хэллээ. Бас КОВИД-ын нөхцөл байдлаас улбаалаад тариаланчид, ногоочдоо өргөн хэмжээний хурал зөвлөгөөн, хэлэлцүүлэг зохион байгуулж чадахгүй нэлээн удлаа. Бараг үндсэндээ хоёр жил боллоо. Тийм учраас газар тариалангийн зөвлөгөөнийг бол 12 сарын сүүлээр юм уу, 1 сарын эхээр Дархан-Уул аймагт Байнгын хороо болон Хүнс хөдөө аж ахуй яамтай хамтран зохион байгуулъя. Энэний хэрэгжилтийг хангах ажлын хэсгийг байгуулъя. Бейсен гишүүн санал хэлье.
Б.Бейсен: Сая Туваан гишүүн, Ганибал гишүүдийн саналыг дэмжиж байна. Мал нь эрүүл байж байж тэгээд хүн нь бас эрүүл байна л даа. Хүнстэй холбоотой болохоор чинь. Энэ асуудал дээр анхаарахгүй бол одоо ихээхэн мал эмнэлгүүд хувьдаа шилжчихсэн. Үнэхээр сайн ажиллахгүй байгаа. Бүр болохгүй бол төрдөө буцааж авдаг юм уу, энэ мал эмнэлгийн асуудлыг онцгой анхаарахгүй бол болохгүй. Гадаадад бас малаа гаргаж чадахгүй байна. Одоо ингээд эрүүл ахуйн шаардлага хангахгүй байна гээд ярьж байна. Энэ дээр анхаарахгүй бол бас болохгүй байх гэж бодож байна. 
Нөгөө талаар сая Туваан гишүүн ярьж байна. 100-150 мянган тонн гэсэн үү, тариаланчдынхаа будааг Засгийн газар, юу нь авахгүйгээр гаднаас бизнес хийгээд будаа оруулж ирж байгаа нь их тааламжгүй юм шиг харагдаж байна. Ер нь цаашдаа анхаараад тэр тариалж тэр юмыг эхний ээлжид авахгүй бол. Түрүүн Батжаргал гишүүн бас ярьсан. Энийг бас дэмжих хэрэгтэй байх гэж бодож байна.
Нөгөө талаар тусгай хамгаалалттай газрууд байна. Түрүүн та үүрэг өгсөн, Байнгын хорооны хурал дээр Байгаль орчин сайд дээр. Зарим аймгуудын тусгай газар нутагт байгаа тусгай хамгаалалттай газрыг өөр аймагт өгчихсөн асуудлууд байгаа. Энийг бас цаашдаа энэ цаглавар дээр тусгаад шийдэхгүй бол энэ дээр их маргаан гарч байгаа. Тэр талын асуудлыг бас яриад шийдэхгүй бол болохгүй байх гэсэн санал байна.
Х.Болорчулуун: Бейсен гишүүн санал хэллээ. Тийм асуудлыг бол энэ 11 сардаа хэлэлцэх асуудал дээр санал гаргаад бас хэлэлцээд явж болно. Ялангуяа танай тусгай хамгаалалттай газар нутаг ихэнх газар нутаг нь Баян-Өлгий аймаг дээр байдаг мөртлөө Ховд аймаг дээр төвийг нь байгуулчихсан. Мөн Говь-Алтай аймгийнх бас Ховд дээр байгуулчихсан ийм асуудал гарч ирнэ. Энэ асуудлыг тэгвэл бас 11 сард хэлэлцэхээр шийдье. Байгаль орчин, аялал жуулчлалын яамнаас сонсголыг нь сонсоод. Мөнхцэцэг гишүүн санал гаргая.
Г.Мөнхцэцэг: Энэ тусгай хамгаалалтад авах газар нутгуудын хууль тогтоомжтой холбоотойгоор гарсан тогтоолын хяналт хийгээд хэрэгжиж байгаа энэ байдлууд дээр мэдээлэл өгөхийг бас Байгаль орчны яаманд бас санал гаргаад оруулчихвал яасан юм бэ гээд. Энийг олон гишүүд ярьж байгаа учраас зөвхөн 11 сар дотор хэлэлцэгдэх асуудалтай холбоотойгоор биш ер нь  энэ тогтоолын хяналт ямаршуу байгаа юм бэ, хэрэгжилт нь ямаршуу байгаа юм бэ гэдэг дээр. Дээр нь дахиад энэ гишүүдийн хэлээд байгаа саналуудыг нэгтгээд оруулж ирэх юмнууд судалгааны ажлууд нь хэр хийгдээд явж байгаа юм бэ гэдэг дээр та бас одоо чиглэл өгчихвөл яасан юм бэ? Байгаль орчны яаманд гэж ингэж бодож байна. 11 сарын цаглавар дотор тусаагүй ч гэсэн нэмэлтээр манай Байнгын хороо бас хэлэлцэх асуудалд оруулаад өгөөч ээ гэж ингэж хүсэж байна.
Х.Болорчулуун: Энэ 11 сардаа, ирэх долоо хоногт энэ тусгай хамгаалалтай газар нутгийн талаар, мал амьтны эрүүл мэндийн талаар бас сонсгол хийгээд Байнгын хороонд хэлэлцье. Тэгж байж харьяалагдах яамдад Байнгын бас чиглэл өгье гэсэн бодолтой байна. Батжаргал гишүүн.
Ж.Батжаргал: Баярлалаа. Мэдээж 11 сарын хэлэлцэх асуудлын төлөвлөгөө учраас ганц нэгхэн зүйл юу яая гэж. Тэр улаан буудайн борлуулалтын асуудлыг нэг мэдээллийг нь сонсоод тов тодорхой чиглэлийг ойрын хугацаанд өгөхгүй бол энэ нэлээн төвөгтэй зүйл болчхоод байна гэж. Энийг 11 сарын төлөвлөгөөнд хэдүүлээ оруулъя.
Хоёр дахь зүйл, ерөөсөө энэ хөдөө аж ахуйн салбарт ч гэдэг юм уу, байгаль орчны салбарт 2022 онд хэрэгжүүлэхээр төлөвлөчихсөн том ажлуудын бэлтгэл, зохион байгуулалтыг хангах асуудлыг ойрын хугацаанд хэлэлцээд чиглэл юмнууд өгчихвөл төсөв батлагдсантай холбогдуулаад салбарын багц юмнуудаасаа эх үүсвэр юмнуудаа зөв чиглүүлэхэд хэрэгтэй юм болов уу гэж би бодоод байгаа юм. Тийм учраас жишээ нь бид хүнсний ногооныхоо 43 хувийг дотоодоосоо хангаж байна гээд 60 болгоё гээд 2022 оны хөгжлийн төлөвлөгөө нь 65 билүү, болгосон шиг санадаг юм, би. Тэгэхээр энэ ногоочдын холбоо гэдэг юм уу, тариаланчдын холбоо гэдэг юм уу, тариаланчдын холбоо гэхээр дандаа үр тарианыхан нь орчхоод тэр талынхаа юмыг ярьчхаад нөгөө асуудал нь орхигдчихоод байдаг юм.
Тийм учраас энэ хүнсний ногоо үйлдвэрлэгчдийн холбоотой нь нэг уулзаж тэр 65 хувь хангах асуудлыг хэдүүлээ яаж хэрэгжүүлэх юм, ямар нэр төрлүүд дээр ямар хэрэгцээ байгаад байгаа юм бэ гэдэг юмаа зөв зохицуулж явахгүй бол манай Монгол шиг энэ жил үнэтэй байгаа юмыг хойтон жил ахиу тариад, тэр нь үнэгүй болоод, энэ жил үнэ багатай байсан юм нь хойтон үнэтэй болоод байгаа ийм л солбицол яваад байгаа байхгүй юу. Тэгэхээр би бодохдоо энэ хүнсний ногоо үйлдвэрлэгчдийн холбоо ерөөсөө эрэлт хэрэгцээн дээр тулгуурласан нийлүүлэлт хийх үйлдвэрлэлийн бодлого барихгүй байгаа юм байна гэж ингэж ойлгоод байгаа юм. Лууван, төмс, сонгино, саримс ч гэдэг юм уу, үүнийг хэдий хэмжээний тарих юм гээд. Тэгээд 3 тэрбум төгрөг одоо бид үрийн шинэчлэл дээр 2022 орны төлөвлөгөөн дотор явж байгаа. Тэрийг ямар таримлын нэр төрөл рүү чиглүүлэх юм гэдэг юмыг бол тогтоож өгөхгүй бол байдал өөр болчихно. Тийм учраас үүнийг би эртхэн хэлэлцэж, зөв шийдэл гаргах ёстой юм гэсэн нэг ийм зүйл байгаа.
Хоёр дахь нь, малын эрүүл мэндийн асуудал байгаад байгаа юм. Тэгэхээр би бол зүгээр яах вэ, өвчин гарч тэгж энийг эмчлэх тухай биш л дээ, яг нарийндаа. Энэ өвчнүүд ямар цаглавар дотроо дахин сэргэдэг юм гэдэг асуудлыг бид нэлээн нарийн бодмоор байгаа юм. Шүлхийтэй гарсан жилүүдэд жоол шүлхийтэй ноцолдчихоод хэдэн жил хаячхаад, дахиад гараад ирэхээр нь дахиад л ноцолддог нэг ийм л гажиг үүсчихээд байна шүү дээ. Хоёр жил ноцолдчихоор гурван жил гайгүй байж байгаад дахиад дөрөв дэх жилээсээ гэдэг юм уу, таван жилээсээ сэргэдэг юм гэдэг шинжлэх ухааны тэр тогтоолтын нотолгоог нь олчих юм бол хэд дэх жилээсээ эхэлж энэ вакцинжуулалт гэдэг юм уу, урьдчилан сэргийлэх арга хэмжээнүүдээ авдаг байх вэ гэдэг юмыг зөв тогтоох тухай л асуудал байна л гэж л хараад байгаа юм л даа. Цаад углуурга нь бол.
Дээр нь өөрийнхөө чадамжийг нэмэгдүүлэх тухай. Тэр Био комбинатын үйлдвэрийг одоо бид яаж өөрийнхөө хэрэгцээтэй вакцин, эм тарилга үйлдвэрлэдэг болгох юм гэдэг асуудлыг. Бидний хамгийн гол анхаарал татаж байгаа асуудал энд л байгаад байгаа юм. Тэгэхээр ийм зүйлүүдийг эртхэн яриад, сайдыг гаднын төсөл, хөтөлбөрийн хөрөнгөөр ч гэдэг юм уу өөрийнхөө багцын хөрөнгийг зөв чиглүүлэхэд нь, төсөв дөнгөж батлагдсаны ар дээр энэ асуудлаа ярьчихвал зөв юм болов уу гэсэн ийм л бодол байна.
Х.Болорчулуун: Батжаргал гишүүнийг орж ирэхээс өмнө Туваан гишүүн яг энэ будааны асуудлаар санал гаргаад бид нар ирэх долоо хоногт хэлэлцэх асуудалдаа оруулъя гээд. Ер нь Засгийн газраас 100-150 мянган тонн улаан буудайг улсын нөөцөд авахаар тогтоол гарсан байгаа. Тэр хэрэгжилтийн явцыг түргэвчлүүлэх талаар бид нар Байнгын хороон дээр хэлэлцье гэдэг асуулт байсан.
Хоёрдугаарт, хүнсний ногооны асуудал ярилаа. Төв аймаг үнэхээр хүнсний ногоо бас их тарьж нийслэл хотоо хангадаг болсон аймаг. Батжаргал гишүүн бас энэ дээр үргэлж анхаарал тавьдаг. Бид одоо хүнсний ногооныхоо дөнгөж 40-хөн хувийг хангаж байна. Хөрс, мэргэжилтэн, техник байсаар байтал. Энэ бодлогын дутагдал байсаар байна. Бэлэнчилж чанарын шаардлага хангахгүй ногоог гаднаас авч байна. Тийм ч учраас одоо энэ жил 3 тэрбумыг Хүнс, хөдөө аж ахуйн яамнаас хүнсний ногооны үрийн шинэчлэл дээр тавьсан байсан, төсөв дээр. Дахиад өөр төсөл, арга хэмжээнээс 1.5 тэрбумыг би санал гаргаж байгаад хүнсний ногоон дээр тавьсан байгаа, үр дээр. Тэгэхээр 4.5 тэрбум гэсэн үг. Нэлээн хангалттай мөнгө тавигдсан. Ноднингийнх шиг төмс, сонгиноо хүртэл оройтуулаад тарих хугацаа нь дуусах хугацаа болчихсон байтал нөгөөдөх нь газар дээр тараагдаагүй ийм байдал нь яаман дээр үүссэн. Тэгүүлэхгүй арга хэмжээг бол энэ жилээс авна гэдгийг бас хэлэх байна. Бид нар 65 байтугай 80, 100 хувь  ч боломжтой байхгүй юу.
Монгол Улсын Их Хурлын чуулганы хуралдааны дэгийн тухай хуулийн 10.5-д ээлжит чуулганы хэлэлцэх асуудлыг баталсан Улсын Их Хурлын тогтоолд заасан хууль, тогтоолын төслийн хэлэлцэх дарааллыг Зөвлөлийн саналыг харгалзан Улсын Их Хурлын дарга сар бүр захирамжаар батална гэж заасны дагуу Монгол Улсын Их Хурлын дарга 2021 оны 10 дугаар сарын 29-ний өдөр Монгол Улсын Их Хурлын 2021 оны намрын ээлжит чуулганы 11 дүгээр сард хэлэлцэх асуудлын дараалал тогтоох тухай 88 дугаар захирамж баталсан.
Монгол Улсын Их Хурлын чуулганы хурлаар дэгийн тухай хуулийн 10.6-д энэ хуулийн 10.5-д заасан дарааллыг үндэслэн хэлэлцэх асуудлын цаглаварыг Байнгын хороо баталж мөрдүүлнэ гэж заасны дагуу Монгол Улсын Их Хурлын 2021 оны намрын ээлжит чуулганы 11 сард Байгаль орчин, хүнс, хөдөө аж ахуйн байнгын хорооны хэлэлцэх асуудлын цаглавар батлах тогтоолын төслийг та бүхэнд тараасан байгаа. Цаглавартай холбогдуулан үндсэндээ бас 11 сард хэлэлцэх асуудлын талаар гишүүд санал бодлоо бас хэлчихлээ.
Гишүүд санал хэлж дууслаа. Монгол Улсын Их Хурлын 2021 оны намрын ээлжит чуулганы 11 дүгээр сард Байгаль орчин, хүнс, хөдөө аж ахуйн байнгын хорооны хэлэлцэх асуудлын цаглавар батлах тухай Байнгын хорооны тогтоолын төслийг батлахыг дэмжье гэсэн томьёоллоор санал хураалт явуулъя.
Санал хураалт 
Цаглавар батлах тухай санал хураалт 80 хувьтай дэмжигдлээ.
Батжаргал гишүүний дэмжсэн байна. Техникийн алдаа гарчээ.
Байгаль орчин, хүнс, хөдөө аж ахуйн байнгын хорооны өнөөдрийн хуралдаан дууссаныг мэдэгдье. Хуралдаанд оролцож идэвхтэй санал бодлоо хэлэлцсэн нийт гишүүддээ баярлалаа.

